
Жазда қайда демаласыз?
Жадыраған жаз мезгілі - демалыстың уақыты. Жыл бойы жұмыс істеп, күйбең тіршіліктен қажыған кезде тынығуға лайықты жер іздейтініміз тағы бар. Жазғы демалысты әркім әрқалай өткізеді. Біреулер шетелге шығып, әлемнің кереметтерін тамашалайды. Отандық демалыс орындарына баратындар да аз емес. Қазақстанның түкпір-түкпірінде табиғаты ерекше көз тартатын көрікті жерлер баршылық. Бурабай мен Алакөл, Шалқар-Имантау - бәрі- бәрі тынығуға тамаша орындар. Теңіз керек десеңіз, Каспий бар. Алатау баурайында демалудың жөні де бір бөлек. Қазақ даласының жауһарларын айтып тауыса алмайсың. Осы ретте біз оқыр- мандарымыздан жазғы демалыстарын қайда өткізетіндерін сұрап білген едік.
Әсия Тілектес, қала тұрғыны:
- Шіліңгір шілденің аптап ыстығында басқа қалаға саяхаттап, ел-жер аралап, денсаулықты нығайтқанға не жетсін?! Күнделікті тірліктің қамымен жүріп, көп уақыт бөле бермейтін туыс-туған, дос- жаранмен емен-жарқын шүйіркелесіп, отбасымен демалуды қаламайтын жан жоқ шығар, сірә?! Жағдайымыз жетсе шетелге шығуға асығып немесе мүмкіндікке қарай жақын маңдағы туристік орындарды іздей бастайтынымыз анық. Өз басым бала кезден-ақ шетелге саяхаттағанды ұнатамын. Бұл менің хоббиім десем артық айтқандығым емес. Осы кезге дейін әлемнің бірнеше елінде болып, неше түрлі салт-дәстүрмен, мәдениетпен таныстым. Бірнеше тіл үйреніп, білімімді жетілдірдім. Ел, жер көрген жақсы ғой. Таным көкжиөгімді кеңейттім. Әрине, шетелге баруға біраз қаражат керек. Ол үшін кезекті еңбек демалысыма дейін ақша жинақ- таймын. Дубай, Париж, Стамбул, Анкара, Мәскеуде болдым. Болашақта Америка Құама Штатта- рын араласам деп армандаймын.
Алина Серікова, студент:
- Жазғы демалыс уақытында әркім мүмкіндігіне қарай тау кезіп, мұхит асып, жағалаудағы сары құмда аунап қайтуды жөн көреді. Мен де жылдың осы мезгілінде демалғанды жақсы көремін. Өйткені дәл осы кезде барлық жер өзінше бір әдемі күйге енгендей болады. Биыл демалысымды Ақтау қаласында өткізсем деймін. Каспий теңізінің жағалауында демалып, бұрын аяқ баспаған қаланың тыныс-тіршілігімен таныссам деймін. Теңіз балығының дәмін татып, мөлдір суына шомыламын. Сонымен қатар Ақтау қаласынан 300 шақырым жерде орналасқан Бозжыра шатқалына баруды жоспарлап отырмын. Ең бастысы - былтыр ғана ашылған «Rіхоs Water Wortd Акtau» бес жұлдызды қонақүй кешеніне барамын. Түрік инвесторлары салған кешен қазақстандықгардың көңілінен шығып жатқанын естідім. Сондықтан кезекті демалысым жақсы өтеді деген сенімдемін.
Ернар Дастан, қалатурғыны: 
- Жылда жазда достарыммен Бурабайға баруды әдетке айналдырдық. Дәл осы жерде өзіңді күнделікті қарбаластан қашықта жүргендей сезінуге мүмкіндік мол. Қарағайлы-шыршалы орман арасындағы демалыс орнында шын мәнінде екінші тынысың ашылып, керемет демаласың. Мұнда келушілердің толыққанды тынығуы үшін барлық жағдай жасалған. Жайқалған орманға, Жұмбақтас пен Жалғызтауға сағаттап қарасаң да, көзің тоймайды. Жағалауда отырып, күннің арайлана батып жара жатқанын көріп, өлкенің сұлулығына тәнті боласың.

